
Reja: 1. Moddalar almashinuvi to’g’risida tushuncha. Moddalar almashinuvi buzilishini aniqlash tartibi va usullari. 
2. Poda sindromatikasi, oziqa rasioni va saqlash sharoitlarining tahlili. 
3. Hayvonlarni klinik, laborator va rentgenologik tekshirishlar tahlili. Moddalar almashinuvi buzilishi kasalliklari sindromatikasi.  
4. Moddalar almashinuvi buzilishining turlarini: oqsil, uglevod, yog’, mineral va vitamin almashinuvini buzilishini aniqlash 
 
Adabiyotlar: 1, 2, 3, 4, 5, 9, 10. 
Tayanch iboralar: Assimilyasiya, dissimilyasiya, oqsil, yog’ uglevod, vitamin va minerallar almashinuvi buzilishi turlari. Giperproteinemiya, gipoproteinemiya, giperglikemiya, gipoglikemiya, gipervitaminozlar, gipovitaminozlar, avitaminozlar. Giyerkalsiyemiya, gipokalsiyemiya, giperfosforemiya, gipofosforemiya, koboltoz.      
       
 Modda almashinuvi mohiyati. Assimilyasiya va dissimilyasiya to’g’risida tushuncha. 
Tirik organizmda modda almashinuvi ikkiga bo’linadi: 
1. Assimilyasiya. 
2. Dissimilyasiya.  
 Assimilyasiyada energiya yutiladi, dissimilyasiya paytida chiqariladi.  
 Organizmda modda almashinishining kechishi yem-xashaklar bilan organizmga tushadigan oqsil, uglevod, yog’, suv va mineral moddalarning miqdoriga bog’liq.  
 Bu moddalarning organizmga ko’p yoki kam tushishi modda almashinuvining buzilishiga olib keladi.  
 Modda almashinuvi organizmda uch bosqichda o’tadi.  
1. Ovqat hazm qilish tizimi a’zolarida yem-xashaklardagi murakab moddalar oddiy moddalarga parchalanadi.  
2. Oddiy moddalarning parchalanishi davom etib, hamma moddalar pirovinograd kislotasi va asetil koenzim-A ga aylanadi.  
3. Pirovinograd kislotasi, asetil konenzim-A yangi moddalar hosil bo’lishiga ishtrok etishi mumkin yoki anaerob parchalanishida, ya’ni Krebs xalqasiga tushib, suv va karbonad angidridga parchalanishi mumkin.  
 Modda almashinishini buzilishini aniqlash juda katta ahamiyatga ega. Chunki yil davomida qoramollarning 20%, quy, echkilarning 35%, cho’chqalarning 40% modda almashinishi buzilishi bilan kasallanadi. Hozirgi davrda ushbu ko’rsatkichlar soni oshgan.  
Modda almashinishi buzilishidagi iqtisodiy zarar. 
 Modda almashinishini buzilishi  hayvonlarda uzoq muddat klinik belgilarsiz kechib, hayvon o’sish va rivojlanishidan qoladi, mahsuldorligi pasayib, rezistentligi susayib, kasalliklarga chidamsiz bo’lib, katta iqtisodiy zarar keltiradi.  
 Iqtisodchilarning hisobiga ko’ra modda almashinuvidan keladigan zarar hamma yuqumli  kasalliklardan keladigan zarardan ko’p.  
 Hozirga vaqtda modda almashinuvining buzilishini aniqlash veterinariya fanida eng murakkab, eng qiyin va to’lig’icha hal qilinmagan muammolardan biridir.  
Modda almashinuvi buzilishini aniqlashning o’ziga xos hususiyatlari 
 Modda almashinuvi buzilishini aniqlashning o’ziga xos hususiyatlari mavjud.  
1. Modda almashinuvi buzilishiga diagnoz qo’yish uchun veterinariya vrachi juda ko’p fanlarni to’lig’icha egallagan bo’lishi kerak. 
2. Organizmda ayrim ayrim modda almashinishi turlari bo’lmasdan, bir butun modda almashinuvi mavjuddir. Shuning uchun bir turdagi modda almashinuvining buzilishi albatta ikkinchi turdagi modda almashinuvining buzilishiga olib keladi.  
3. Organizmdagi hamma a’zolar va sistemalar bir-biri bilan va modda almashinuvi bilan bog’liq. Shuning uchun har qanday a’zo va sistema kasalliklari o’z navbatida modda almashinuvi (kasalliklar) ga olib keladi.  
Diagnoz qo’yish uchun modda almashinuvi buzilishining rivojlanishini, keltirib chiqaradigan omillarni bilish kerak. 
Modda almashinuvi buzilishiga diagnoz qo’yish. 
Modda almashinuvi buzilishiga quyidagi omillar sabab bo’ladi. 
1. Yem-xashaklarda va rasionda oqsil, uglevod, yog’ va mineral moddalarning kam yoki ko’p bo’lishi.  
2. Endogen faktorlar natijasida: jigar kasalliklarida, me’da ichak kasalliklarida, gormonlar va fermentlar kam yoki ko’p ilab chiqarilsa, me’da mikroflorasi ishi buzilsa.  
3. Har qanday yuqumli, parazitar, yuqumsiz kasalliklarda modda almashinuvi buziladi.  
4. Saqlash sharoiti buzilganida modda almashinuvi buziladi.  
 Modda almashinuvi buzilishiga diagnoz qo’yish uchun quyidagi tekshiruvlarni o’tkazish shart.  
Ekologik situasiyani taxlil qilish. 
 Bunga quyidagilar kiradi.  
 a). Yem xashaklar turi va uning o’zgarishlari.  
 b). Tuproq tarkibi tahlili va o’zgarishini aniqlash.  
 v). Hayvonning saqlash sharoitini o’rganish.  
 Ma’lumki, magazinlarga sotiladigan oddiy oynalar tarkibida titan va temir (Fe) ko’p. Bular D vitaminni hosil bo’lishi uchun zarur bo’lgan ultrafiolet nurlarini o’tkazmaydi. Shuning uchun yosh buzoqlarda mineral almashinuvi buzilib, raxit kasaliga chalinadi.  
Poda sindromatikasini taxlil qilish. 
 Xo’jalikning yillik hisobotidan, veterinariya hodimlari ko’yidagi ko’rsatkichlarni taxlil qilishadi.  
Xo’jalikdagi hayvonlarning turi, zoti, yoshi, jinsi, mahsulotning tan narxi, sarflangan xashak miqdori. Har 100 ta ona moldan olingan buzoq qo’zi. Yangi tug’ilgan hayvonlarning holati va o’lim chiqimi, katta mollarning majburiy so’yilishi va xokazolar. Agarda xo’jalikdagi hayvonlar mahsuldorligi past bo’lsa, 100 ta sigirdan 50-55 ta buzoq olinsa, olingan buzoqlarning ko’pchiligi nimjon, rivojlanmagan bo’lib, dastlabki kunlarda o’lsa, bu xo’jalikdagi hayvonlarda modda almashinuvi buzilishi borligidan dalolat beradi.  
Xo’jalik rasionini taxlil qilish. 
Buning uchun vetvrach xo’jalikdagi hamma yem xashaklardan namunalar olib, viloyat agrokimyo laboratoriyasiga jo’natadi. Laboratoriyada yem-xashaklardagi moddalar aniqlanib, javobi yuboriladi. Shu javobga asosan vrach rasion tarkibidagi yem xashaklarning to’yimliligini aniqlab, rasionning to’liq yoki to’liq emasligini tahlil etadi. Tahlil paytida rasionda xazm bo’luvchi protein, Sa, R, uglevod, karotin, mikroelementlar kam bo’lsa, bu moddalar rasionga qo’shib beriladi.  
Hayvonni klinik tekshirish. 
Hayvonda modda almashinuvi buzilsa, birinchi kesuvchi tishlar qimirlaydi, hamda oxirgi dum umurtqalari so’rila boshlaydi, katta qorin matorikasi susayadi. Shox, ko’z, yelka, bo’yin atrofi junlari tushadi. Keyinchalik raxit, osteodistrofiya, osteomalyasiya, osteoporoz, avitaminoz, ketoz, ketonu-riya, mikroelementoz kasalliklari paydo bo’ladi. Hayvonda oyoq bo’g’inlari shishadi, yurganida oqsaydi, yotganda va turganda og’riq sezib inqillaydi.  
Suyaklarni rentgenografiya usulida tekshirish. 
Modda almashinuvi buzilganida yoki rasionda Sa, R moddalar kam bo’lganda, reflektor yo’l bilan suyakdagi Sa, R moddalar qonga so’rila boshlaydi. Buni aniqlash uchun oxirgi dum umurtqalari rentgenografiya qilinadi. Me’yorda rentgenogramma oxirgi dum umurtqalari ponasimon va qora rangda ko’rinadi, suyakdagi mineral moddalar so’rila boshlasa, boshlanish stadiyasida oxirgi dum umurtqalari bo’lib, lekin oq rangda. Og’ir stadiyasida 1-2-3-4 dum umurtqalari umuman so’rilib ketadi.  
Mineral moddalarning so’rilishi birinchi navbatda organizm uchun ikkinchi darajali suyaklarda boshlanadi: (tish, shox, dum umurtqalari, oxirgi qovurg’alar) keyinchalik organizm uchun birinchi darajali suyaklarda so’rila boshlaydi, oyoq va umurtqa pag’onasi- bunda oyoqlarning qiyshayishi, umurtqada lordoz holati kuzatiladi.  
Qonni, sutni, siydikni, laborator tekshirish. 
Qonda eritrositlar va leykositlar sonini, leykogrammani, umumiy oqsil, Ca, R, karotin, ishqor zaxirasi, glyukoza, mikro elementlar, keton tanachalari aniqlanadi. Bu ko’rsatkichlarning me’yordan ko’p yoki kam bo’lishi modda almashinuvining buzilishidan dalolat beradi. Me’yorda qonda umumiy oqsil miqdori 7-9 (6-8) g%, ishqor zahirasi 460-520 mg%  Sa 9-11 mg%; R   4-7 mg%; Glyukoza   40-80 mg%; Karotin   0,5-2 mg%; Keton tanachalari 2-3 mg%.  
Sutda: kislotalik darajasi va keton tanachalari aniqlanadi.  
Me’yorda: 
Kislotaligi  16-20 0T  
Keton tanachalari bo’lmasligi kerak.  
Siydikda: nisbiy zichligi, keton tanachalari, oqsil, glyukoza, urobilin, siydikda nisbiy zichligi kamayadi, oqsil, uglevod, keton tanachalari paydo bo’ladi. Urobilin miqdori oshib ketadi.  
Modda almashinuvi buzilishini oldini olishda vrach o’zi ishlayotgan joyning biogeosenoz holatini bilishi kerak.  
Professor Pushkarev tekshiruviga binoan O’zbekistonda yod moddasini saqlanishi bo’yicha uchta zonaga (provinsiya) ajratgan. 
1. Zona Farg’ona vodiysi - yod moddasining ko’p miqdorda yetishmaydigan zonasidir.  
2.Zona Sirdaryo, Samarqand, Surxondaryo, Qashqadaryo, Xorazm - bunda o’rtacha yetishmaydi.  
3. Zona boshqa qolgan viloyatlarda yod moddasi qisman yetishmaydi.  
Bundan tashqari O’zbekiston tuprog’i va o’simliklarida, kobalt, mis, rux, marganes elementlari yetishmaydi. 
Yuqoridagi yetishmovchiliklarni e’tiborga olib, veterinariya xodimla-ri yil davomida har kvartalda 1 marta 45 kun davomida hayvon rasioniga qo’shimcha, kobalt xlorid, marganes sulfat, rux sulfat berilishi shart. 
 Modda almashinishining turlari buzilganida, o’ziga xos ko’rsatiklarga e’tibor beramiz.  
Oqsil almashinishi buzilganida diagnoz qo’yish uchun rasion tarkibidagi xazm bo’luvchi proteinga, qand-oqsil nisbatiga, qonda esa umumiy oqsil miqdoriga, glyukozaga, qand- oqsil nisbatiga, ishqor zaxirasi va keton tanachalariga e’tibor beramiz.  
Uglevod almashinuvi buzilganida diagnoz qo’yish uchun rasionda uglevodlar miqdoriga, qonda esa glyukoza miqdoriga e’tibor beramiz.     
Mineral almashinuvi buzilganida diagnoz qo’yish uchun rasionda Sa, R, K, Fe, Mg, I, So, Su, Zn miqdoriga e’tibor beramiz. Qonda esa Sa, R, ishqor zaxirasi, karotin va D vitamini miqdorini tekshiramiz.            
      	 
Nazorat savollari: 
1.Assimilyasiya va dissimilyasiya jarayonlarini qanday tushunasiz? 
2.Modda almashinuvi buzilishlari turlari? 
3.Giperproteinemiya nima? 
4.Gipoproteinemiya nima? 
5.Giperglikemiya nima? 
6.Gipoglikemiya nima? 

